Монгол Улсын Их Хурлын 2016 оны намрын ээлжит чуулганы 
2017 оны 01 дүгээр сарын 20-ны өдөр /Баасан гараг/-ийн 

нэгдсэн хуралдааны гар тэмдэглэл 

Улсын Их Хурлын дарга М.Энхболд ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 76 гишүүнээс 39 гишүүн ирж, 51.3 хувийн ирцтэйгээр хуралдаан 10 цаг 48 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв. 

Чөлөөтэй: Т.Аюурсайхан, Ж.Бат-Эрдэнэ, Ж.Батзандан, Б.Батзориг, Б.Баттөмөр, Л.Болд, Д.Дамба-Очир, Б.Жавхлан, Д.Мурат, З.Нарантуяа, Б.Наранхүү, Д.Оюунхорол, М.Оюунчимэг, Б.Пүрэвдорж, О.Содбилэг, Н.Учрал, Б.Чойжилсүрэн, Б.Энх-Амгалан, Ж.Энхбаяр, Л.Энхболд, Н.Энхболд, Ө.Энхтүвшин, С.Эрдэнэ, Д.Эрдэнэбат, Ж.Эрдэнэбат;


Эмнэлгийн чөлөөтэй: Х.Болорчулуун, Д.Ганболд, Б.Дэлгэрсайхан, Я.Санжмятав, Д.Сумъяабазар;


Тасалсан: С.Батболд, С.Жавхлан.


Нэг. Монгол Улсын Ерөнхийлөгчийн сонгуулийн тухай хуулийн төсөл болон холбогдох бусад хуулийн төсөл /Улсын Их Хурлын гишүүн Н.Энхболд нарын 5 гишүүн 2016.12.27-ны өдөр өргөн мэдүүлсэн, анхны хэлэлцүүлэг/

Хэлэлцэж буй асуудалтай холбогдуулан Сонгуулийн ерөнхий хорооны дарга Ч.Содномцэрэн, мөн хорооны нарийн бичгийн дарга Ц.Болдсайхан, ажлын албаны дарга Д.Баяндүүрэн, Сонгуулийн ерөнхий хорооны гишүүн, Оюуны өмч, улсын бүртгэлийн ерөнхий газрын дарга Р.Содхүү нар оролцов. 

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Төрийн байгуулалтын байнгын хорооны ажлын албаны зөвлөх Э.Баярмаа, Б.Батдэлгэр нар байлцав. 

Монгол Улсын Ерөнхийлөгчийн сонгуулийн тухай хуулийн төсөл болон холбогдох бусад хуулийн төслийн анхны хэлэлцүүлгийг хийсэн талаархи Төрийн байгуулалтын байнгын хорооноос гаргасан санал, дүгнэлтийг Улсын Их Хурлын гишүүн Б.Ундармаа танилцуулав. 

Байнгын хорооны санал, дүгнэлттэй холбогдуулан Улсын Их Хурлын гишүүн Ц.Нямдорж, О.Баасанхүү нарын тавьсан асуултад Сонгуулийн ерөнхий хорооны дарга Ч.Содномцэрэн, Улсын Их Хурлын гишүүн Я.Содбаатар нар хариулж, тайлбар хийв. 

М.Энхболд: - Байнгын хорооны саналаар Монгол Улсын Ерөнхийлөгчийн сонгуулийн тухай хуулийн төсөл болон хамт өргөн мэдүүлсэн бусад хуулийн төслийг хэлэлцэх боломжгүй гэж үзсэн тул хуулийн төслийг буцаах нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:

38


Татгалзсан:

5



Бүгд:


43


88.4 хувийн саналаар Байнгын хорооны санал дэмжигдлээ.

Монгол Улсын Их Хурлын чуулганы хуралдааны дэгийн тухай хуулийн Хорин хоёрдугаар зүйлийн 22.5-д заасны дагуу дээрх хуулийн төслийг хэлэлцэх боломжгүй гэж үзсэн тул төслийг хууль санаачлагчид нь буцаах тухай тогтоол батлагдсанд тооцов.

Улсын Их Хурлын дарга М.Энхболд “Хуулийн төсөл буцаах тухай” Улсын Их Хурлын тогтоолын эцсийн найруулгыг уншиж танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /11:15 цагт/

Улсын Их Хурлын дарга М.Энхболд “Гэр бүлийн хүчирхийлэлтэй тэмцэх тухай”, “Гэр бүлийн хүчирхийлэлтэй тэмцэх тухай хууль хүчингүй болсонд тооцох тухай”, “Бага, дунд боловсролын тухай хуульд нэмэлт, өөрчлөлт оруулах тухай”, “Гэмт хэргээс урьдчилан сэргийлэх тухай хуульд нэмэлт, өөрчлөлт оруулах тухай”, “Дээд боловсролын тухай хуульд нэмэлт, өөрчлөлт оруулах тухай”, “Нийгмийн халамжийн тухай хуульд нэмэлт, өөрчлөлт оруулах тухай”, “Сургуулийн өмнөх боловсролын тухай хуульд нэмэлт, өөрчлөлт оруулах тухай”, “Эрүүгийн хуульд нэмэлт оруулах тухай”, “Эрүүгийн байцаан шийтгэх хуульд нэмэлт, өөрчлөлт оруулах тухай”, “Захиргааны хариуцлагын тухай хуульд нэмэлт оруулах тухай”, “Согтуурах, мансуурах донтой өвчтэй этгээдийг захиргааны журмаар албадан эмчлэх, албадан хөдөлмөр хийлгэх тухай хуульд нэмэлт, өөрчлөлт оруулах тухай”, “Хүүхэд хамгааллын тухай хуульд өөрчлөлт оруулах тухай”, “Замын хөдөлгөөний аюулгүй байдлын тухай”, “Захиргааны хариуцлагын тухай хуульд өөрчлөлт оруулах тухай” хуулиудын эцсийн найруулгыг уншиж танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд хуулиудын эцсийн найруулгатай танилцлаа. /11:18 цагт/

Чуулганы нэгдсэн хуралдааны бэлтгэл, зохион байгуулалтын үйл ажиллагааг Хуралдаан зохион байгуулах хэлтсийн дарга Н.Цогтсайхан, мөн хэлтсийн шинжээч Б.Баярсайхан, Р.Дэлгэрмаа нар хариуцан ажиллав.  

Хуралдаан 30 минут үргэлжилж, ирвэл зохих 76 гишүүнээс 44 гишүүн ирж, 57.9 хувийн ирцтэйгээр 11 цаг 18 минутад өндөрлөв. 

Тэмдэглэлтэй танилцсан: 

ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА 




Ц.ЦОЛМОН

Тэмдэглэл хөтөлсөн: 

ПРОТОКОЛЫН АЛБАНЫ

ШИНЖЭЭЧ 






Ц.АЛТАН-ОД
МОНГОЛ УЛСЫН ИХ ХУРЛЫН 2016 ОНЫ

НАМРЫН ЭЭЛЖИТ ЧУУЛГАНЫ 2017 ОНЫ 01 ДҮГЭЭР САРЫН 20-НЫ 

ӨДӨР /БААСАН ГАРАГ/-ИЙН НЭГДСЭН 
ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Хуралдаан 10  цаг 48 минутад эхлэв.

М.Энхболд: - Гишүүдийн өглөөний амгаланг айлтгая. Гишүүдийн ирц 51.3 хувьд хүрсэн байна. Улсын Их Хурлын 2017 оны намрын ээлжит чуулганы 01 дүгээр сарын 20-ны өдрийн нэгдсэн хуралдаан нээснийг мэдэгдье. 

Өнөөдрийн чуулганы хуралдаанаар хэлэлцэх нэг асуудал байгаа. Монгол Улсын Ерөнхийлөгчийн сонгуулийн тухай хуулийн төсөл болон хамт өргөн мэдүүлсэн бусад хуулиудын төслийн анхны хэлэлцүүлгийг явуулах ёстой байгаа. 


Хэлэлцэх асуудал дээр саналтай гишүүд байна уу? Үдээс хойшхи хуваарийн дагуу бол Ерөнхий сайд Улсын Их Хуралд цаг үеийн асуудлаар мэдээлэл хийж цөөнхийн төлөөлөл тухай мэдээллийн холбогдолтой асуудлаар хариу мэдээлэл хийж цөөнхи асуулт асууж явдаг тэр горимоор явах ёстой. Гэтэл 1 дүгээр сарын 20-ны өдрийн 03/09 дугаартай Ардчилсан намын бүлгийн бичиг ирсэн. 1 дүгээр сарын 20-ны өдрийн Улсын Их Хурлын чуулганы нэгдсэн хуралдаанд хийх Ерөнхий сайдын мэдээллийг хойшлуулж өгнө үү гэсэн байгаа. Энэ хариу мэдээлэлтэйгээ холбогдуулаад ийм хүсэлт ирүүлсэн байгаа. Тийм учраас үдээс хойш бол Ерөнхий сайдын мэдээллийг хийх боломжгүй болж байгаа. Ардчилсан намын бүлэг ийм хүсэлт тавьсан учраас. Ингээд үдээс өмнө бол нэг асуудлаар. Хэлэлцэх асуудал дээр ямар санал байна? Алга байна. За ингээд хэлэлцэх асуудлаа шийдье. Хэлэлцэх асуудалдаа оръё. 


Монгол Улсын Ерөнхийлөгчийн сонгуулийн тухай хуулийн төсөл болон хамт өргөн мэдүүлсэн бусад хуулийн төслийн анхны хэлэлцүүлгийг явуулъя. Төслийн талаархи Төрийн байгуулалтын байнгын хорооны санал, дүгнэлтийг Б.Ундармаа гишүүн танилцуулна. Б.Ундармаа гишүүн таныг индэрт урьж байна. 


Б.Ундармаа: -  Улсын Их Хурлын дарга, эрхэм гишүүд ээ, 


Монгол Улсын Ерөнхийлөгчийн сонгуулийн тухай хуулийн төсөл болон Сонгуулийн тухай хуульд нэмэлт, өөрчлөлт оруулах тухай, Сонгуулийн автоматжуулсан системийн тухай хуульд өөрчлөлт оруулах тухай хуулийн төслүүдийн үзэл баримтлалыг хэлэлцэх эсэх асуудлыг Улсын Их Хурлын 2017 оны 01 дүгээр сарын 05-ны өдрийн нэгдсэн хуралдаанаар шийдвэрлэж, анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ. 


Төрийн байгуулалтын байнгын хороо 2017 оны 01 дүгээр сарын 10, 17, 19-ны өдрүүдэд хуралдаж дээрхи хуулийн төслүүдийн анхны хэлэлцүүлгийг хийлээ. 


Төрийн байгуулалтын байнгын хорооны 2017 оны 01 дүгээр сарын 19-ний өдрийн хуралдаанаар төслийн анхны хэлэлцүүлгийг хийх үед Монгол Улсын Их Хурал дахь Монгол Ардын Намын бүлгээс 2017 оны 01 дүгээр сарын 19-ний өдрийн 10 тоот албан бичгийг танилцуулсан бөгөөд дараахь санал, дүгнэлтийг чуулганы нэгдсэн хуралдаанд оруулж байна. 


Монгол Улсын Их Хурлын даргын 2017 оны 01 дүгээр сарын 06-ны өдрийн 04 тоот захирамжаар Монгол Улсын Ерөнхийлөгчийн сонгуулийн тухай хуулийн төсөл, Сонгуулийн тухай хуульд нэмэлт, өөрчлөлт оруулах тухай хуулийн төсөл, Сонгуулийн автоматжуулсан системийн тухай хуульд өөрчлөлт оруулах тухай хуулийн төслийг чуулганаар хэлэлцүүлэх бэлтгэл хангах үүрэг бүхий ажлын хэсгийг Улсын Их Хурлын гишүүн Н.Цэрэнбат, Ц.Нямдорж, Б.Ундармаа, А.Ундраа, Д.Тогтохсүрэн, Б.Пүрэвдорж, Б.Наранхүү, Л.Болд, О.Баасанхүү нарын бүрэлдэхүүнтэй байгуулсан бөгөөд ажлын хэсэг нийт 3 удаа хуралдсан. 


Төрийн байгуулалтын байнгын хороо хуулийн төслийн анхны хэлэлцүүлгийг хийхдээ Ажлын хэсэгт ажилласан Улсын Их Хурлын гишүүдээс бэлтгэсэн санал, мөн Байнгын хорооны хуралдаан дээр Улсын Их Хурлын гишүүдээс гаргасан зарчмын зөрүүтэй саналуудыг нэг бүрчлэн хэлэлцэж шийдвэрлэсэн болно. 


Монгол Улсын Их Хурал дахь Монгол Ардын Намын бүлэг Монгол Улсын Ерөнхийлөгчийн сонгуулийн тухай хуулийн төсөл болон түүнтэй хамт өргөн мэдүүлсэн хуулийн төслүүдийн хэлэлцүүлгийн явцын талаархи мэдээллийг хэлэлцээд 2017 оны 01 дүгээр сарын 19-ний өдрийн 10 тоот албан бичгээр Сонгуулийн тухай хуулиас Ерөнхийлөгчийн сонгуулийн тухай хуулийг салган хэлэлцэх явцад өмнөх хуулиа хэрхэн хүчингүй болгох асуудал тусгагдаагүй, Улсын Их Хурлын гишүүд, ард иргэдийн түвшинд нэгдсэн ойлголтод хүрээгүй, мөн хуулийн төслийн хэлэлцүүлэг сунжирсан нь хуулийн төсөлд тусгасан хуулийн хугацаануудтай зөрчилдөж байгаа, цаашид хуулийг хэлэлцэн баталж хэрэгжүүлэхэд цаг хугацааны хувьд хэлэлцүүлгийг үргэлжлүүлэх боломжгүй гэсэн үндэслэлээр хуулийн төслүүдийг хууль санаачлагчид буцаах нь зүйтэй гэж үзсэн саналыг Төрийн байгуулалтын байнгын хороонд ирүүлсэн. 


Байнгын хорооны хуралдаанаар Монгол Улсын Ерөнхийлөгчийн сонгуулийн тухай хуулийн төсөл болон Сонгуулийн тухай хуульд нэмэлт, өөрчлөлт оруулах тухай, Сонгуулийн автоматжуулсан системийн тухай хуульд өөрчлөлт оруулах тухай хууль хэрэгжих боломжгүй гэж үзэж, Монгол Улсын Их Хурлын чуулганы хуралдааны дэгийн тухай хуулийн 16 дугаар зүйлийн 16.8 дахь хэсэг, 22 дугаар зүйлийн 22.5 дахь хэсэгт заасан журмын дагуу хууль санаачлагчид буцаах нь зүйтэй гэж хуралдаанд оролцсон гишүүд санал нэгтэй шийдвэрлэсэн болно. 


Улсын Их Хурлын эрхэм гишүүд ээ, 


Монгол Улсын Ерөнхийлөгчийн сонгуулийн тухай хуулийн төсөл болон Сонгуулийн тухай хуульд нэмэлт, өөрчлөлт оруулах тухай, Сонгуулийн автоматжуулсан системийн тухай хуульд өөрчлөлт оруулах тухай хуулийн төслүүдийн анхны хэлэлцүүлгийг хийсэн талаархи Төрийн байгуулалтын байнгын хорооны санал, дүгнэлт болон хуулийн төслүүдийг хууль санаачлагчид буцаах тухай Улсын Их Хурлын тогтоолын төслийг хэлэлцэн шийдвэрлэж өгөхийг Та бүхнээс хүсье. 


Анхаарал тавьсанд баярлалаа. 


М.Энхболд: - Б.Ундармаа гишүүнд баярлалаа. Би ажлын хэсэг танилцуулъя. Сонгуулийн ерөнхий хорооны дарга Ч.Содномцэрэн, Сонгуулийн ерөнхий хорооны нарийн бичгийн дарга Ц.Болдсайхан, Сонгуулийн ерөнхий хорооны гишүүн, Оюуны өмч, улсын бүртгэлийн ерөнхий газрын дарга Р.Содхүү, Сонгуулийн ерөнхий хорооны ажлын албаны дарга Д.Баяндүүрэн нар чуулганы нэгдсэн хуралдааны танхимд хүрэлцэж ирсэн байна. 


Одоо Байнгын хороон санал, дүгнэлтээс асуулт асуух гишүүд байна уу? О.Баасанхүү гишүүнээр тасаллаа. Ц.Нямдорж гишүүн асуултаа тавья. 


Ц.Нямдорж: - Энэ сая өргөн мэдүүлсэн төсөл чинь ерөнхийдөө бол энэ өнгөрсөн онд Их Хурлаар баталж сонгуулийн явуулсан хуулийг хуулж бичээд л оруулаад ирсэн юм байна лээ шүү дээ. 


Тэгээд нэг Үндсэн хуульд нийцсэн хууль батлах ч болов уу гэж горьдож жаахан ажилласан чинь одоо ингээд буцааж байна л даа. Энэ Байнгын хороон дээр яригдсан 150 санал гэдэг чинь одоо мөрдөж байгаа хуулийн ус нь л байхгүй юу. Тэрийг шахах гэхээр элдэв худлаа юм ярьж улс төржүүлж бужигнуулсаар байгаа ингээд бодийг нь хөтөлж байна л даа. 


Энэ Сонгуулийн ерөнхий хорооны дарга Ч.Содномцэрэнгийн 2015 оны 10 сарын 28-нд одоо энэ мөрдөж байгаа хуулийн талаар Хууль зүйн яаманд өгсөн бичиг байна. Тус бүрд нь нэмэлт, өөрчлөлт оруулах замаар тухайн хуулийг боловсронгуй болгох нь зүйтэй. Энэ хуулийг чинь дэмжиж боломжгүй байна гэсэн бичиг явуулсан байгаа юм. Тэгээд л нөгөө хуйвалдаж байгаад л хүчээр түрий бариад хүч хэрэглээд л. Ажил хариуцсан байгууллагынхаа саналыг эс тоогоод л ингээд энэ хууль батлагдсан. Одоо сая энэ нөхөдтэй санал ярьж байхад дахин сонгууль явуулахад хугацааг одоо мөрдөж байгаа хуульд хоёр өөрөөр хийгээд хаячихсан байна гэж бас дуулдаад байгаа юм. Ийм юм засах гэхээр засуулдаггүй. Би харамсаж байна. 


Тэгээд одоо яалтай ч юм байгаа юм. Уг нь одоо хуулийн мэргэжлийн хүн бол энэ яг ийм эгзэгтэй асуудал хэлэлцэж байхад улс төрийн асуудал биш цэвэр хуулийн асуудлыг ярих ёстой юм л даа. 


Би яагаад энэ хуулийг гаргачих ёстой гэж үзэж байсан юм гэхээр энэ сонгууль явагдаад дуусахад хаашаа ч харсан хэн ч юу ч гэж хэлж чадахааргүй, маргаан үүсгэхээргүй тийм хуулийн орчин бүрдүүлчихье гэж бодож л жишээ нь хувьдаа ажилласан санаатай л юм л даа. Одоо энэ сонгуулийн дараа бараг сая эд нар хэлэв үү, яав. Ерөнхийлөгчийн сонгууль зарлах дээр нь юу гэнэ вэ бас нэг юм мартчихсан байна гэж дуулдаж байна лээ. Тэрийг нь Ч.Содномцэрэн дарга одоо хэлж өгөөрэй. Юуг нь мартчихсан байгаа юм? Одоо энэ мөрдөж байгаа хууль санаатай юманд чинь. 


Тэгээд за яах вэ одоо ингээд болдоггүй юм бол энэ Ерөнхийлөгчийнхөө сонгууль дууссаны дараа энэ 3 хуулийг тусад нь дахиж өргөн мэдүүлээд л шийдвэрлэх ганц арга л үлдэж байна л даа. 


Ноднин жил энэ хууль батлагдсаны дараа Фортуна Батбаяр энэ ширээн дээр суудаг байсан юм. Энэ хуулиар сонгууль явуулах юм бол бослого гарах юм байна. Ёстой хачин юм бид нар баталсан байна гээд үсрээд байсан шүү дээ. Ийм л юм одоо мөрдөж байгаа хууль чинь тийм л юм байгаа. Энийг засах гэхээр засуулахгүй юм. 


Манай намаас хүн нэр дэвших юм бол заавал миний гарын үсэгтэй бичгийн зөвшөөрөл авч байж дэвшинэ гэсэн нэг бичиг барьчихаад л. Тэрүүгээр дамжуулж бужигнуулсаар байгаад л энэ хуулийг будлиулаад хаячих юм. 


Тэгээд би Ч.Содномцэрэн даргаас асуух гээд байгаа юм нь одоо жишээ нь наад Ерөнхийлөгчийн сонгуулийн хууль дээр чинь Ерөнхийлөгчийн сонгууль зарлахад түвэгтэй юу болчихоод байгаа юм. Тэрийг нэг хэлээд өгчихөөч энэ хүмүүст. Хуулийн тогтвортой орчин, хуулийн асуудлаа л бодоцгоомоор юм даа. Энэ их ойролцоо саналтай гарч ирээд сүүлд нь эцэс төгсгөлгүй маргаан руу шилжээд. Аяндаа сонгуулийн үед хийрхдэг юм чинь хийрхсэн хүмүүс тал талаасаа гарч ирээд энэ хууль тойрсон маргаанаас үүдэлтэй элдэв юм болбол яах юм бол доо. Энэ чинь л санаа зовоогоод байгаа юм. Тэгээд хуулийнхан согог, усыг нь шахах гэхээр шахуулдаггүй. 


Ч.Содномцэрэн даргаас нэг ганц хариулт хэлээч. 


М.Энхболд: - Уг нь Байнгын хороо хариулах ёстой. Тийм ээ. Ч.Содномцэрэн дарга хариулчих. Тэгээд Байнгын хороо нэмэх зүйл байвал дараа нь. 80 дугаар микрофоныг өгчих дөө. 


Ч.Содномцэрэн дарга. Түр хүлээж байгаарай. Би энэ зочин танилцуулчихъя. Бас удаан суулгаад яах вэ. Улсын Их Хурлын гишүүн Ж.Ганбаатарын урилгаар нийслэлийн Баянгол дүүргийн 98, 114, 120 дугаар цэцэрлэгийн багш, сурган хүмүүжүүлэгчид Улсын Их Хурлын үйл ажиллагаа, Их Хурлын чуулган, Төрийн ордонтой танилцаж байгаа юм байна. Багш нарт ажлын амжилт, сайн сайхныг хүсэн ерөөе. 


Ч.Содномцэрэн дарга. 80 дугаар микрофон. 


Ч.Содномцэрэн: - Энэ нэгдсэн хууль дээр бол бас алдаатай, зөрчилтэй, засч сайжруулах зүйлүүд бол нэлээн байгаа. Энийг бол Сонгуулийн ерөнхий хороо урьд нь бичгээр Их Хуралд саналаар хүргүүлж байсан. 


2015 онд энэ хуулийг хэлэлцэж байх үед бол Засгийн газарт болон Хууль зүйн яаманд энэ нэгдсэн хуулийг дэмжих боломжгүй байна гэдэг бичгээ өгч байсан. Гэвч энийг цаг хугацаа тулсан. Тэгээд одоо батлах шаардлагатай гэж байгаад манай саналыг авалгүйгээр баталж байсан юм. 


Тэгэхээр энэ дээр бол хэд хэдэн тийм зөрчилтэй юмнууд байгаа юм. Нэгдүгээрт, тэр найруулгын чанартай юмнууд бол тэр 150 гаруй санал гарч байна гэдэг чинь бол энэ хуульд бас зөрчилтэй, алдаатай, найруулгын тийм боловсронгуй болгох шаардлагатай ийм зүйлүүд байна гэдгийг нэгдүгээрт харуулж байгаа юм. 


Өөр юу вэ гэхээр зэрэг энэ хугацааны хувьд бол зөрчилтэй нэлээн хэдэн заалт байгаа юм. Сая Ц.Нямдорж гишүүн хэллээ. Тэр Ерөнхийлөгчийн сонгууль хэрвээ олонхийн санал авч чадаагүй бол дахин сонгууль явуулна гэсэн заалт байдаг. Энэ нь болохоороо зэрэг хоёр янзын хугацаа байгаа юм. Нэгдүгээрт нь, дахин сонгуулийг 30 хоногийн дотор зарлаж явуулахаар нэг ийм хугацаа байгаа юм. 


Хоёр дахь хугацаа нь болохоороо энэ 148.2 дээрээ болохоороо зэрэг төв байгууллага хүчингүйд тооцсон бол дахин сонгуулийг долоо хоногийн дотор товлон зарлана гээд байж байгаа. Нэг нь болохоороо зэрэг 30 хоногийн дотор товлон зарлана. Нөгөөдөх нь долоо хоногийн дотор товлон зарлана. Ийм юу байж байгаа. 


Өөр юу вэ гэхээр зэрэг энэ санал авах өдрийг бол Их Хурал, орон нутаг хоёр дээр хуулиараа заагаад өгчихсөн. Их Хурал дээр 6 дугаар сарын сүүлийн хагасын ажлын аль нэг өдөр. Орон нутаг дээрээ 10 дугаар сарын сүүлийн хагасын ажлын аль нэг өдөр байна гээд заачихсан. 


Ерөнхийлөгчийн сонгуулийг орхигдуулсан. За тэгэхээр бид нар одоо ямар санал оруулж байгаа вэ гэхээр зэрэг Үндсэн хуульд бол Их Хурлын бүрэн эрхэд бол байж байгаа. Их Хурлын сонгууль, Ерөнхийлөгчийн сонгуульд, ард нийтийн санал асуулгыг товлон зарлах эрх нь бол Үндсэн хууль дээр байж байгаа учраас бид бол саналаа Үндсэн хуулийн дагуу энийг товлон зарлаж өгөх саналыг бол Их Хуралд саяхан хүргүүлсэн. 


Өөр ингээд яриад байх юм бол зөндөө юмнууд байгаа. Одоо жишээлбэл Зэвсэгт хүчинд алба хааж байгаа цэргийн албан хаагчдын нэрийн жагсаалтын судалгааг бол Батлан хамгаалах яам гаргаж өгнө гэсэн мөртлөө Хилийн цэргийг нь орхигдуулсан. Өнгөрсөн 2016 оны сонгуулиар бол бид Батлан хамгаалах яамны гаргаж байгаа юутай адилтгаж Хилийн цэргээр бол зөвлөмж өгч байж хилийн цэргээр алба хааж байгаа хүмүүсийн судалгааг гаргуулж сонгогчдын нэрийн жагсаалтад бүртгэж байсан. Иймэрхүү зүйлүүд яриад байх юм бол маш их юм бий. 


Тэр 150 гаруй зарчмын зөрүүтэй санал гэдэг дотор энэ бүх асуудлуудын зөрчлийг нь арилгах, хугацааны зөрчилтэй байдлуудыг арилгахаар оруулсан юм. Хугацаан дээр бас нэг зүйл байгаа юм. Одоо Ерөнхийлөгчийн сонгууль дээр бол үнэмлэхээ 30 хоногийн өмнө авна. Санал авах өдрөөс өмнө. Нэр дэвшигчид. Сурталчилгаагаа 20 хоногийн өмнө эхэлнэ. Тэгэхээр дунд нь 10 хоногийн зай гарчихаж байгаа байхгүй юу. 


Энийг Их Хурал дээр бол хуульдаа 5 сард өөрчлөлт оруулаад энэ 10 хоногийн юуг нь бол зохицуулаад богиносгож байсан. Одоо энэ дээр бол ийм боломжгүй болчихож байгаа юм. Үнэмлэхээ аваад 10 хоног хүлээж байж сурталчилгаагаа эхлэхээр болж байгаа. Ийм зөрчилтэй юмнууд бол энэ хуульд нэлээн байгаа юм. Тийм учраас Сонгуулийн ерөнхий хороо энэ хуулийг тусад нь гаргаж, тусад нь хууль болгож баталъя гэсэн ийм саналыг оруулсан юм. 


М.Энхболд: - Байнгын хороо нэмэх үү, үгүй юу? Я.Содбаатар гар өргөсөн үү? Д.Хаянхярваа дарга хийх юм уу? За Я.Содбаатар гишүүн. 


Я.Содбаатар: - Энэ хуулийг хэлэлцэх хүрээнд бол Ч.Содномцэрэн даргын хэлж байгаа Сонгуулийн ерөнхий хорооны гарч байгаа энэ саналууд, гишүүдийн хэлж байгаа саналууд бол зарчмын асуудлууд байгаа. Тийм учраас энийг бол тухайн үедээ бие даасан хууль болгож тусад нь салгаад явъя гэсэн. Тэгээд энийг аль нэгэн улс төрийн хүчин, эсвэл тодорхой хүмүүс бас буруу мушгиа ойлгуулсан талууд бас бий. 

Өнөөдөр яг бодит байдал дээрээ түрүүний хэлдэг Байнгын хорооны дүгнэлтэд орж байгаа 3 үндэслэл бодит байдал дээр бас хууль батлах хүрээнд гарч ирсэн. Одоо наад энэ хуулиа та бүхэн ингээд батлаад гаргая гэхэд бол өнөөдөр 150 саналаар зарчмын зөрүүтэй санал хураагаад дараа нь нэгдсэн гурван сонгуулийн хуулийг нэгтгээд гаргачихсан. Өнөөдөр хүчин төгөлдөр байгаа хуулийн 189 Ерөнхийлөгчийн сонгуультай заалтуудыг нэг бүрчлэн хүчингүй болгоно. Тэгж байж энэ хууль өөрөө явна. Энэ процедурын хувьд, хуулийн техникийн хувьд бас их хүндрэл учруулж байгаа гэдгийг ойлгож байгаа байх гэж бодож байгаа. 

Хоёрдугаарт, хуулийг өөрөө өнөөдөр хүчин төгөлдөр мөрдөгдөж байгаа зарим Улсын Их Хурлын тухайлбал тогтоол, тогтоомжуудаар гарсан. Мөн энэ нэр бүхий гишүүдийн өргөн барьсан хууль дотор байгаа хуулийн заалт, хуулийн хугацаатай заалтууд байгаа. 150 хоногоос эхлүүлээд. Хэд хэдэн заалт. Энэ заалтууд чинь өнөөдөр 01 сарын 21-н гээд энэ 150 хоног руугаа ороод эхэлж байгаа юм. Энийг дахиж ажлын хэсэг дээр өөрчлөхөөр болсон. Ер нь бол бид нар бас энэ сонгууль болохоос өмнө 6 сарын дотор хууль өөрчилдөг энэ буруу жишгийг бол цаашид халах ёстой гэсэн ийм байр суурьтай байгаа. 

Гуравт бол түрүүний хэлсэн. Энэ парламентын дотор за мэдээж олон түмний санал бодол, иргэд сонгогчдын санал бодлыг бид нар авч хууль хэлэлцэх хүрээндээ зөвшилцлийг ойлголцлыг бас эрхэмлэж ингэж ажиллах ёстой гэж бодож байгаа. Саяны Ч.Содномцэрэн даргын хэлж байгаа зүйлүүдийг, зарим нэг зүйлүүдийг бас яг Сонгуулийн ерөнхий хороо хууль тайлбарлахаасаа илүү холбогдох байгууллагууд нь тайлбарламаар байгаа юм. Ээлжит сонгууль зарлах заалт чинь байгаа. Ерөнхийлөгчийн. Дээрээс нь тэр 148. Тэр долоо хоног, 30 хоног хоёр чинь хоёр өөр ойлголт. Гээд ингээд яривал зөндөө асуудлууд байгаа юм. Тийм учраас өмнө нь одоо энэ хуулийн өнөөдөр хүчин төгөлдөр байгаа хуулийнхаа хүрээнд энэ сонгуулийг зохион байгуулчихад бол за мэдээж зарим нэг хүндрэл, тодруулах асуудлуудыг нь Сонгуулийн ерөнхий бүрэн эрхийнхээ явчихад бол болох юм байна гэж үзэж байгаа. Улс төрийн болон зарчмын томоохон өөрчлөлт бол энэ өргөн барьж байгаад хэлэлцэх гэж байгаа юманд алга байна гэсэн ийм үндэслэлээр энэ хуулийг буцаах ийм тогтоолын төслийг оруулж байгаа гэдгийг бас тодруулж хэлэх нь зүйтэй байх гэж бодож байна. 

Улсын Их Хурлын хуралдааны чуулганы дэгийн тухай хуулийн 16.8-д бол бүлэг, Байнгын хороо хэлэлцүүлгийн явцад одоо энэ хууль санаачлагчид нь Улсын Их Хурлын хуралдааны чуулганы дэгийн тухай хуулийн 22.5-аар хууль санаачлагчид нь буцаах тогтоолын төсөл санаачлах эрх нь байгаа юм. Тэгээд энэ хүрээнд энэ асуудал шийдэгдэж байгаа гэж тодруулж хэлье. 

М.Энхболд: - О.Баасанхүү гишүүн асуултаа асууя. 

О.Баасанхүү: - Сонгуулийн нэгдсэн хууль гээд одоо өмнөх парламентын үед батлахдаа ажлын хэсэг байгуулагдсан л даа. Тэгээд тэр ажлын хэсэг гээд одоо энд сууж байгаа хүмүүс ч гэсэн дэд ажлын хэсэгт нь сууж байсан санагдаад байна. Тэр ажлын хэсгийг ахалж байсан хүн нь миний санаж байгаагаар Нямаагийн Энхболд дарга. Одоо өөрөө хуулиа өргөн бариад орж ирж байгаа. Тэр үед 5 нам суугаад л бид ёстой хамгийн сайн зөвшилцөл гээд одоо энэ Д.Тэрбишдагва гишүүн байна. Ингээд бүгдээрээ ярьж байгаад л одоо жинхэнээсээ зөвшилцлийн хууль гаргалаа гээд 5 сард шүү дээ сонгуулийн өмнө байхад би хэлж л байсан. Наад хууль чинь болохгүй ээ гээд. Тэр үед тэгээд л бүгдээрээ ёстой гар бариад л одоо болчихлоо гээд л. Тэгээд би ёстой энэ хууль шиг хэрэгтэй хууль байхгүй гээд л та нар маань тэр хуулийн буянаар 65-уулаа энд сууж байгаа. 

Хуульч хүн гээд л ярих юм. Хорвоо дээр ганцхан хуульч байдаггүй шүү дээ. Миний ойлгож байгаагаар усыг нь шавхаж байгаа гээд Үндсэн хуулиа зөрчсөн асуудал байж л байгаа. Одоо бас усыг нь шавхъя л гээд яриад байдаг. Яг нарийндаа аваад үзэх юм бол одоо хоёр хуультай болох гээд байна. Сонгуулийн нэгдсэн хууль, Ерөнхийлөгчийн сонгууль. Тэр Сонгуулийн нэгдсэн хуулийг чинь гуравны нэгийг нь хүчингүй болгох гээд. Гуравны нэг нь хүчингүй болсон хууль гэж нэрлэх юм уу? Парламентын 25 жилийн түүхэнд миний санаж байгаагаар бол тодорхой заалтыг хүчингүй болгодог нь үнэн. Гэхдээ гуравны нэг нь хүчингүй байдаг хууль амьдрал дээр байдаггүй юм. Эсвэл хүчингүй болгоод нэг мөсөн хоёр хуультай болох хэрэгтэй. Одоо юу гэдэг юм орон нутаг, парламентын хууль, нөгөөдөх нь бол Ерөнхийлөгчийн сонгуулийн хууль ч гэдэг юм уу. 

Гэтэл Сонгуулийн нэгдсэн хууль нь хүчинтэй байгаа байхгүй юу. Тэрийгээ оруулж ирээгүй шүү дээ. Миний асуух гээд байгаа юм яагаад оруулж ирээгүй юм бэ гэдгийг би асуух гээд байгаа юм. Яагаад одоо нэг нь Сонгуулийн нэгдсэн хууль гэдэг нэртэй. Нэг нь Ерөнхийлөгчийн сонгуулийн хууль гэдэг хоёр өөр хууль ороод ирж байгаа юм. Хуульд ингэж хандаж болохгүй шүү дээ. Ийм жишиг байдаггүй шүү дээ. Би ерөөсөө амьдралдаа анх удаагаа ийм жишгийг харж байна. Яагаад гэхээр хоёрдугаарт нь дэгээ баръя л даа бүгдээрээ. Бид нар дандаа энийг би бүр хангалттай хэлж байсан шүү дээ. Дэгээрээ явъя. Зарчмаараа явъя. Одоо ярих юмнууд. 

Наад зах нь аваад үзэхэд суудал бүхий болон. Би одоо бас гайхаад байгаа юм нь одоо суудалгүй нам дэмжинэ гээд өргөн барьсан гишүүд нь одоо дэмжиж оролцоно гэдгээ энэ ажлын хэсэг дээр бүр дэмжигчгүй болгоод ингээд хүчингүй болгосон юм билээ шүү дээ. Тэр 150 дотор чинь байж л байна лээ. Дэмжихгүй байна гээд ингээд оруулахаар чинь энэ чинь улс төрийн намыг бас ялгаварлан гадуурхсан. Хамтрах юм уу, дэмжиж болно гээд хэлж болно шүү дээ жишээлбэл. Тэгэхдээ суудалтай намтай хамтраарай гэсэн санааг оруулаад. Тийм юм юу ч байхгүй. 

Тэгэхээр энэ гадаа байгаа парламентын суудалгүй намууд чинь гомдол тавиад арван хэдэн намууд чинь одоо ингээд сонгууль дөхөхөөр орилж хашгирах гэж байгааг нь та нар судлаад мэдээд үзсэн болохоос биш намайг шүүмжилсэн болохоор нь татсан юм биш шүү дээ. За одоо энэ юу гэдэг юм нөгөө энэ нэг нөхөр будлиулаад гээд яриад байхаар нь би тэр дээр нь гайхаад байгаа юм. Тэгэхээр яагаад одоо жишээлбэл тийм утгагүй юм хийсэн юм бэ гэдгийг би бүр гайхаад байгаа байхгүй юу. 

Тэгэхээр би Ч.Содномцэрэн гишүүнээс асуумаар байна л даа. Та өмнөх Сонгуулийн хууль дээр ажлын хэсэгт байсан уу? Дэд ажлын хэсэгт. Та тэр үед энэ тухай яагаад тэгвэл оруулж ирсэн юм. Хууль хэрвээ хэрэгжүүлж чадахгүй байсан юм бол та шууд энэ хууль чинь болохгүй юм байна гээд л болих л хэрэгтэй шүү дээ. Одоо энэ хуулиар явах боломжгүй байна гээд та тайлбар өгч байна гэдэг чинь та энэ хуулийг хэрэгжүүлэхийг хүсэхгүй байна гэдэгтэй адил шүү дээ. Тэгвэл чаддаг хүнийг нь тавъя л даа. 

Асуудлын гол нь юу вэ гэвэл цаг хугацаа нь өөрөө давчдаад ийм юм болсон. Тэгэхээр би хууль санаачлагч өөрсдөө уг нь хуулиа татаад авчихсан бол хамгийн зөв байсан юм. Тэгэхээр бүлэг хууль санаачлагчдыгаа болиочээ гээд хэлэхэд хэцүү байгаа учраас одоо ингээд ийм л асуудал. Танай намын дотоод асуудал байхгүй юу. Тэгэхээр би инээсэн болгон нөхөр биш, уурласан болгон дайсан биш гэж үг байдаг. Миний яриад байгаа шүүмжилсэн зүйлүүд зарчмын байсан. 

Хоёр ижил хуультай байсан. Би өмнөх хуулийг шүүмжилж байсан. Буруу зөрүү зөндөө юм байхыг үгүйсгэхгүй. Тэгэхээр хэрвээ энэ хууль батлагдвал гуравны нэг нь хүчингүй болсон Сонгуулийн нэгдсэн хууль. Гуравны нэг нь одоо юу гэдэг юм шинэчлэгдсэн Ерөнхийлөгчийн сонгуулийн хууль гэсэн ийм хоёр хуультай болох бололцоотой байсан уу, үгүй юу гэдгийг асуумаар байна л даа. Үүнийг бас нэг хариулж өгөөчээ гэж би хүсмээр байна. 

Тэгэхээр өөрөөр хэлэх юм бол бололцоогүй болгочихоод хүчээр энэ асуудлуудыг ярих гэж байсан юм биш үү гэж л би бодоод байна л даа. Тийм учраас энийг ер нь буцаан татсан нь зөв. Одоо харин бид нар энэ бололцоотой, 4 жилдээ багтаад одоо энэ хуулиудыг ёстой жинхэнэ шүүсийг нь гэдэг юм уу, усыг нь гэдэг юм уу шавхаад гурван хуультай болохоос өөр гарц байхгүй л дээ. Тухайн үеийн улс төрийн нөхцөл байдал гэдэг нэрээр л ийм юм хийсэн шүү дээ. За баярлалаа. 

М.Энхболд: - 80 дугаар микрофон. Ч.Содномцэрэн дарга хариулах уу? 

Ч.Содномцэрэн: - Энэ сонгуулийн тухай хуулийн ажлын хэсэгт Сонгуулийн ерөнхий хорооноос миний биеийг оролцуулсан байсан. Тэр үед бид бол Сонгуулийн ерөнхий хорооноос дэмжих боломжгүй гэж санал өгсөн учраас ажлын хэсэгт тэр болгон оролцуулаагүй. Тийм. Үндсэндээ зарим үе бол хөөгдөж гарч байсан. Чамайг хэн дуудсан юм гээд. Яагаад вэ гэхээр эсрэг санал өгсөн учраас тэр ажлын хэсэгт манайхыг оролцуулаагүй. Манай саналыг аваагүй. Ийм л болсон. 

Гуравдугаарт, төслөө өгөөгүй. Бусад хууль дээр бол манайхаас заавал санал авдаг. Тэгэхэд энэ хуулийн төсөл дээр бол санаачлагч бол манайхаас санал аваагүй. Тийм. Бид бол дэмжих боломжгүй гэдэг саналаа Хууль зүйн яаманд л явуулсан. Засгийн газарт. 

О.Баасанхүү гишүүний нэгдүгээр асуултад хариулахад ийм байна. Хоёрдугаар асуултын хувьд бол би тантай санал нэг байна. Энэ хуулийг бол одоо энэ Ерөнхийлөгчийн сонгуулийн дараа бол бид гурван хуулийг тус тусад нь саяны тэр гарсан зарчмын зөрүүтэй 150 гаруй саналыг тусгаад тус тусад нь ийм хууль болгох саналаа Улсын Их Хуралд хүргүүлнэ. Тэгээд намрын чуулган эхлэх үед бид саналаа бэлдэнэ. Тэгээд гурван хуулийн төслийг Их Хуралд тус тусад нь одоо саяны тэр гарсан саналын дагуу бэлтгээд хүргүүлнэ гэсэн ийм бодолтой байна. 

М.Энхболд: - Гишүүд асуулт асууж хариултаа авч дууслаа. Одоо Байнгын хорооны гаргасан саналын дагуу Монгол Улсын Ерөнхийлөгчийн сонгуулийн тухай хуулийн төсөл болон хамт өргөн мэдүүлсэн бусад хуулийг хэлэлцэх боломжгүй гэж үзсэн тул хуулийн төслийг буцаах нь зүйтэй гэсэн саналын томьёоллоор санал хураалт явуулъя. Буцаах нь зүйтэй гэж үзсэн гэдгийг дэмжиж санал хураах нь байна. Санал хураалт. 

43 гишүүн оролцож, 38 гишүүн зөвшөөрч, 88.4 хувийн саналаар санал дэмжигдэж байна. 

Хуулийн төслийг буцаах тогтоол батлагдсанд тооцлоо. Эцсийн найруулга би та бүхэнд танилцуулъя. Хуулийн төсөл буцаах тухай. Монгол Улсын Их Хурлын чуулганы хуралдааны дэгийн тухай Хорин хоёрдугаар зүйлийн 22.5 дахь хэсгийг үндэслэн Монгол Улсын Их Хурлаас ТОГТООХ нь: 

1.Монгол Улсын Их Хурлын гишүүн Н.Энхболд, Б.Батзориг, З.Нарантуяа, Н.Оюундарь, Д.Хаянхярваа нараас 2016 оны 12 дугаар сарын 27-ны өдөр Монгол Улсын Их Хуралд өргөн мэдүүлсэн Монгол Улсын Ерөнхийлөгчийн сонгуулийн тухай хуулийн төсөл, түүнтэй хамт өргөн мэдүүлсэн Сонгуулийн тухай хуульд нэмэлт, өөрчлөлт оруулах тухай, Сонгуулийн автоматжуулсан системийн тухай хуульд өөрчлөлт оруулах тухай хуулийн төслүүдийг нэгдсэн хуралдаанд оролцсон гишүүдийн олонхи хэлэлцэх боломжгүй гэж үзсэн тул хууль санаачлагчид нь буцаасугай. 

Эцсийн найруулга дээр саналтай гишүүн байна уу? Эцсийн найруулга сонссонд тооцлоо. 

Ажлын хэсэгт баярлалаа. Хэдэн хуулийн эцсийн найруулга, редакци сонсчихоод тэгээд өндөрлөх үү? Гэр бүлийн хүчирхийлэлтэй тэмцэх тухай хуулийн эцсийн найруулга дээр саналтай гишүүн байна уу? Алга байна. Гэр бүлийн хүчирхийлэлтэй тэмцэх тухай хууль хүчингүй болсонд тооцох тухай хуулийн эцсийн найруулга дээр саналтай гишүүн байна уу? Алга байна. Бага, дунд боловсролын тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? Алга байна. Гэмт хэргээс урьдчилан сэргийлэх тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? Эцсийн найруулга сонссонд тооцлоо. Дээд боловсролын тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? Эцсийн найруулга сонссонд тооцлоо. Нийгмийн халамжийн тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? Эцсийн найруулга сонссонд тооцлоо. Сургуулийн өмнөх боловсролын тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? Эцсийн найруулга сонссонд тооцлоо. Эрүүгийн хуульд нэмэлт оруулах тухай хуулийн эцсийн найруулга дээр саналтай гишүүн байна уу? Эцсийн найруулга сонссонд тооцлоо. Эрүүгийн байцаан шийтгэх хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? Эцсийн найруулга сонссонд тооцлоо. Захиргааны хариуцлагын тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу? Эцсийн найруулга сонссонд тооцлоо. Согтуурах, мансуурах донтой өвчтэй этгээдийг захиргааны журмаар албадан эмчлэх, албадан хөдөлмөр хийлгэх тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? Эцсийн найруулга сонссонд тооцлоо. Хүүхэд хамгааллын тухай хуульд өөрчлөлт оруулах тухай хуулийн эцсийн найруулга дээр саналтай гишүүн байна уу? Эцсийн найруулга сонссонд тооцлоо. Замын хөдөлгөөний аюулгүй байдлын тухай хуульд өөрчлөлт оруулах тухай хуулийн эцсийн найруулга дээр саналтай гишүүн байна уу? Эцсийн найруулга сонссонд тооцлоо. Захиргааны хариуцлагын тухай хуульд өөрчлөлт оруулах тухай хуулийн эцсийн найруулга дээр саналтай гишүүн байна уу? Эцсийн найруулга сонссонд тооцлоо. 

Үүгээр өнөөдрийн чуулганы хуралдаан өндөрлөж байна. Одоо даргын зөвлөлийн хурал шууд хуралдуулчихъя. 

Чуулганы нэгдсэн хуралдаан 30 минут үргэлжилж, 11 цаг 18 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ 

